
ااوڑی حملے کے بعد بھارت کا جنکی مینیون امریکہ اور عالمی برادری کی خاموشی


قہم دین کا چراغ راه
پروفیسر خورشید احمد


قرآن آخری کتاب ہدایت ہے، رب جلیل و کریم کی طرف سے!
اور تفہیم القرآن عہد حاضر کی ایک عظیم تفسیر ہے! تفہیم القرآن سے میرا تعلق اسی نوعیت کا ہے، جس نوعیت کا تعلق ایک شاگرد اور استاد اور راہی اور رہبر کے درمیان ہوتا ہے۔ میں نے اس کی سطر سطر کا بغور مطالعہ کیا ہے، اس نے انگلی پکڑ کر میرے فکر وعمل کی قدم بہ قدم راہبری کی ہے۔ ایک ایسی کتاب کے بارے میں ایک ایسا شخص جو کچھ بھی عرض و معروض کرے گا اسے اصطلاحی معروضیت سے کوئی نسبت نہیں ہوسکتی۔ جس طرح ایک شخص اپنی آپ بیتی "معروضی ہوکر نہیں لکھ سکتا، اس طرح میں بھی اس کتاب کے بارے میں معروضی نہیں ہو سکتا ، جس کی مدد سے میں نے سوچنے کے طریقے سیکھے ہیں اور جس نے میری زندگی کے رخ کو بدلنے اور تیارخ متعین کرنے میں فیصلہ کن کردار ادا کیا ہے۔
لیکن اس اعتراف کے ساتھ ساتھ میں یہ کہنے کی جسارت بھی کروں گا کہ جس طرح ایک استاد کا صحیح نقاد اور قدردان ایک شاگرد ہی ہو سکتا ہے، اسی طرح شاید میں بھی اگر ان بے شمار افراد کی طرح جن کی زندگیوں میں یہ کتاب انقلاب برپا کرنے کا ذریعہ بنی، اس کی قدر و قیمت کو ایک حد تک متعین کرنے کی سعی کروں تو یہ بھی رائیگاں نہ ہوگی۔ اور پھر اگر شاگرد کو کسی نہ کسی درجے میں بہت سے دوسرے اساتذہ سے بھی سابقہ پڑا ہو اور ایمان داری کے ساتھ موازنہ و مقابلہ کرنے کی صلاحیت رکھتا ہو تو اس کی شہادت استاد کے مقام اور رہتے کو سمجھنے میں کچھ نہ کچھ مدد ضرور دے سکتی ہے۔ آج ایسا ہی ایک شاگرد خود استاد کے بارے میں کلام کرنے کی جرات کر رہا ہے اور بے اختیار یہ کچھ کہنے پر اپنے کو مجبور پاتا ہے۔


تفسیر قرآن .... اسلامی فکر کا آئینہ
ملت اسلامیہ کی زندگی قرآن پاک سے وابستہ ہے۔ یہ وہ کتاب ہے جس نے اس ملت کو وجود بخشا ہے اور جو ہر لحظہ اس کو سنبھالے ہوئے ہے۔ یہ اس کشتی کو چلانے والی قوت بھی ہے اور اس کو تھامنے والا لنگر بھی۔ اس نے اس کے مخصوص مزاج کی صورت گری کی ہے اور یہی اس کو ہر دور میں نئے مسائل اور نئی پیچیدگیوں سے عہدہ برآ ہونے کے طریقے سکھاتی ہے۔ قرآن اس ملت کے لیے محض ایک کتاب نہیں، اس کی قوتِ حیات ہے۔ اس کی حیثیت ملت کے قلب کی سی ہے۔ جب تک یہ حرکت میں ہے، ملت زندہ ہے۔ اس کے بغیر ملت کی زندگی کا کوئی امکان نہیں۔ قرآن پاک کی یہ اساسی اہمیت اس بات کو بھی واضح کر دیتی ہے کہ ہر دور میں مسلمانوں کی بہترین ذہنی صلاحیتیں اس کتاب کو سمجھنے اور اس کے تقاضوں کو بیان کرنے میں کیوں صرف ہوئی ہیں۔ مسلمان اہل علم کی کاوشوں کا اہم ترین میدان قرآن پاک کی تفہیم و تفسیر رہا ہے۔ اس پہلو سے تفسیر قرآن دراصل مسلمانوں کی فکر کا آئینہ ہے جس میں ہر دور اور ہر علاقے کے اہل علم کی کوششوں کی پوری تصویر دیکھی جاسکتی ہے۔ اسلامی تاریخ میں جتنی کوششین اس میدان میں ہوئی ہیں، بلاشبہ کسی دوسرے میدان میں نہیں ہوئیں ۔ قرآن پاک کا تعلق زندگی کے تمام ہی امور سے ہے، اس لیے قرآن کی تفاسیر پوری اسلامی فکر کی عکاس ہیں، ان میں فکر کی گہرائی اور وسعت کے ہمہ گیر مناظر موجود ہیں۔ یہ مسلمانوں کا ایک ایسا علمی کارنامہ ہے، جس کی نظیر دوسرے تمدنوں کی تاریخ میں نہیں ملتی۔
عربی زبان میں بارہ سو سے زیادہ تفاسیر مطبوعہ موجود ہیں اور نہ معلوم کتنی ہیں جو ابھی تک صرف قلمی نسخوں کی شکل میں ہیں۔ اردو میں ڈھائی سو سے زیادہ مکمل تراجم و تفاسیر موجود ہیں اور ساڑھے تین سو سے زیادہ نامکمل تراجم وتفاسیر۔ دنیا کی کوئی زبان ایسی نہیں ہے جس کے بولنے والوں میں مسلمان ہوں اور قرآن کے ترجمہ و تفسیر سے ان کا ادب خالی ہو۔
یہ علامت ہے اس بات کی کہ امت مسلمہ کے دل و دماغ اپنا وظیفہ انجام دے رہے ہیں اور کاروانِ ملت مصروف سفر ہے۔ مسلمانوں کی فکر کا بہترین مظہر تفسیر ہی ہے۔ افسوس کہ مسلمانوں کی کوئی جامع فکری تاریخ ابھی تک نہیں لکھی گئی ۔ لیکن جب بھی یہ تاریخ لکھی جائے گی اس کا اولین ماخذ ہمارا تفسیری ادب ہی ہوگا۔ تفسیر قرآن کا آغاز تنزیل قرآن کے ساتھ ہی ہوا۔ اللہ تعالٰی نے انسانوں کی ہدایت کے لیے جو طریقہ اختیار فرمایا ، وہ دو اجزا پر مشتمل ہے۔ ایک کتاب اور دوسرے رسول اللہ صلی اللہ علیہ وسلم جن پر یہ کتاب نازل ہوئی۔ ہدایت و رہنمائی کا یہ سلسلہ حضرت آدم علیہ السلام سے لے کر آخری نبی حضرت محمد صلی اللہ علیہ وسلم تک جاری رہا۔ اس الہی طریقے کے مطابق نبی اکرم صلی


اللہ علیہ وسلم نے انسانوں کی رہنمائی جس طرح فرمائی وہ یہ تھی: ه تلاوت آیات یعنی قرآن پاک جیسا کہ وہ آپ پر وجی کیا گیا، خدا کے بندوں کو سنانا اور اس طرح وحی کو اس کی اصل شکل میں انسانیت کی طرف منتقل کرنا۔
• تعميل احکام : یعنی اللہ تعالیٰ کی ہدایت پر خود عمل کرنا اور اس طرح انسانوں کے سامنے وہ نمونہ رکھنا جس کا اتباع کر کے وہ اللہ کی خوشنودی حاصل کر سکتے ہیں۔
• تعليم و توضیح آیات : مراد ہے قرآن کی آیات کی تشریح و توضیح ۔ اللہ کے بندوں کو اس کے مفہوم و مدعا سے روشناس کرانا ، ان کی غلط فہمیوں اور الجھنوں کو دور کرنا ، ان کی پہنی اور عملی مشکلات کو رفع کرنا ، ان کے اطمینان قلب کا سامان بہم پہنچانا اور ان کو اس کتاب کا ، اس کے مقاصد اور مطالبات کا، اس کے پروگرام اور انداز اصلاح کا، اس کے بتائے ہوئے تصویر حیات اور قانون زندگی کا رمزشناس بنانا۔
نبی اکرم صلی اللہ علیہ وسلم نے یہ تینوں کام سرانجام دیئے۔ آپ نے قرآن کی دعوت کو پھیلایا اور اس انقلابی تحریک کو برپا کیا جو یہ کتاب بر پا کرنا چاہتی ہے۔ اس کی رہنمائی میں انفرادی اور اجتماعی زندگی کے نقشے کو تبدیل کیا۔ اسلامی معاشرہ اور اسلامی ریاست قائم کی اور تاریخ میں اس دور کا آغاز کر دیا جس کے لیے غار حرا میں نور کی یہ بارش شروع ہوئی تھی۔ تعمیل و توضیح کے سلسلے میں حضور صلی اللہ علیہ وسلم نے جو کچھ کیا اسی کا نام قرآن کی تفسیر ہے۔ بعد کے ادوار میں تفسیر قرآن کے ذیل میں جو کام بھی ہوا، و تحمیل و توضیح کی اسی سنت کی روشنی میں انجام دیا گیا۔ بنیادی طور
پر تمام تفسیری مساعی کے تین پہلو ہیں:
اولاً یہ امر واضح کرنے کی کوشش کی گئی کہ حضور صلی اللہ علیہ وسلم اور آپ کے مخاطب اولین صحابہ کرام رضوان اللہ علیہم اجمعین نے قرآن کی مختلف آیات اور اس کے مختلف احکام کا کیا مفہوم سمجھا۔ قرآن پاک کی لغوی تفاسیر اور ماثور تفاسیر اس سلسلے کی
کڑیاں ہیں۔
ثانیا: ہر دور میں جو نئے مسائل اور تمدنی پیچیدگیاں ابھریں، ان کو قرآن پاک کی ہدایت کے مطابق حل کرنے کی سعی کی گئی۔ مسائل اور الجھنوں کو نگاہ میں رکھ کر اہل علم نے قرآن پاک سے رجوع کیا اور غور وفکر اور توفیق سے یہ متعین کرنے کی کوشش کی کہ قرآن ان مسائل کے بارے میں کیا رہنمائی کرتا ہے۔ انفرادی اور اجتماعی زندگی کی تفصیلات اخذ کی گئیں اور ہر دور کے انسانوں کے سامنے قرآن کی بتائی ہوئی شاہراہِ حیات کے خدوخال واضح کیے گئے۔ قرآن پاک کی قسمی تفاسیر ای پیلو سے لکھی گئی ہیں۔
(ہم یہاں فقہ کے لفظ کو اس کے وسیع معنی میں استعمال کر رہے ہیں، جس میں وہ احکام و مسائل اور ان قلبی کیفیات و


احساسات کا جامع ہے جن کے ساتھ احکام کا اتباع مطلوب ہے۔ یوں عارفانہ تفاسیر بھی دراصل اسی سلسلے کا حصہ ہیں کہ ان کے ذریعے یہ بتایا گیا ہے کہ کن جذبات و کیفیات کے ساتھ تعمیل
ارشاد کی جائے۔)
ثالثاً: ہر دور میں اس امر کی کوشش ہوئی کہ لوگوں کی ذہنی سطح اور اس دور کے مخصوص نظریات اور اشکالات کو سامنے رکھتے ہوئے قرآن کی تعلیم کی حکمتوں کو واضح کیا جائے ، شکوک و شبہات کو دور کیا جائے، مخالفین کے اعتراضات اور کم علم یا نادان دوستوں کی پھیلائی ہوئی غلط فہمیوں کو رفع کیا جائے ، وقت کے فتنوں کا قرآن کی روشنی میں استیصال کیا جائے اور مختلف علوم کی فراہم کردہ تائیدی اور وضاحتی معلومات سے طالبان علم کی تشفی کی جائے۔
کلامی اور مناظرانہ تفاسیر اسی ضرورت کو پورا کرنے کی
کوششیں ہیں۔
یہ تینوں پہلو ہر دور میں اہل علم کی توجہ کو تفسیر کے اہم اور نازک کام کی طرف مبذول کراتے رہے۔ ان کوششوں کے زیر اثر بے شمار علوم ترقی کی منازل سے گزرے۔ مثال کے طور پر: لغت اور فصاحت و بلاغت ( ادبی تنقید) کے فنون قرآن کے الفاظ، ترکیبوں اور محاوروں کو سمجھنے کی غرض سے مرتب کیے گئے۔ قرآت اور تجوید کے فنون قرآن کی آیات کی صحیح تلاوت کے لیے وضع کیے گئے۔ فن خطاطی قرآن کی صحیح املا کا فریضہ انجام دیتا رہا۔ تاریخ، جغرافیہ اور تقابلِ ادیان کے علوم قرآن کے نقص کی بہتر تفہیم کے لیے ترقی دیے گئے۔ اصول فقہ، فقہ اور تصوف قرآن سے احکام کے استخراج، احکام کی تعیین و تعلیم اور ان کی روح اور معرفت کے حصول کی کوششوں میں رونما ہوئے۔ فنِ حدیث، اسماء الرجال اور اصولِ جرح و تعدیل تغییر نبوی کو جاننے اور اس بارے میں اطمینان حاصل کرنے کے لیے مدون ہوئے کہ قرآن پر آپ صلی اللہ علیہ وسلم نے کیسے عمل کیا اور اس کا کیا مفہوم بیان فرمایا ۔ علم الفرائض، قرآن کے قانونِ وراثت کی ممفیذ کے لیے وجود میں آیا۔ علم الکلام، قرآن کے دفاع کے لیے ظہور میں آیا۔
حتی کہ قرآن کے اشارات کی روشنی میں طبیعیات، حیوانیات، کیمیا، طب، استخراجی اور استقرائی منطق اور دوسرے بے شمار علوم کی ترقی عمل میں آئی۔ یہ تمام علوم و فنون جس حد تک بھی قرآن کے زیر اثر آگے بڑھے، آنے والوں کے لیے تغییر میں معاون علوم بن گئے۔ تفسیر کی مرکزی رو میں تو یہ قرآن کے خادم ہی رہے، لیکن اس سے یہ نتیجہ بھی رونما ہوا کہ ان علوم سے شغف اتنا غالب آیا کہ بعض صورتوں میں قرآن کے الفاظ و معانی پوری طرح پیش نظر نہ رہے۔ ان حالات میں تجدید دین کی خدمت انجام دینے والی سعید روحوں نے اس بات کی کوشش کی کہ قرآن کی شاہراہ حیات کو پھر واضح اور نمایاں کریں اور فکر و عمل کے ہر میدان میں جو گمراہی بھی رونما ہو گئی ہو ، قرآن کی روشنی میں


اس کی اصلاح کریں۔
اسلامی فکر میں تغییر قرآن کی یہی مرکزی اہمیت ہے، جس کی
بنا پر ہم یہ سمجھتے ہیں کہ تفسیری ادب مسلمانوں کی فکر کا بہترین مظہر ہے اور اس ملت کی پوری تاریخ تفسیر کے آئینے میں دیکھی جاسکتی ہے۔
برعظیم میں تفسیری روایات
بر عظیم پاک و ہند میں درس قرآن اور تفسیر نویسی کی روایت ہزار سال پرانی ہے۔ غالباً اس سلسلے کی پہلی کوشش سرزمین سندھ پر ہوئی، جہاں 0270 [883ء] میں عبداللہ بن عمر بن عبدالعزیز، منصورہ ، سندھ نے ایک عراقی الاصل سندھی عالم سے تغییر لکھوائی۔ دور غزنوی میں سندھ، راجپوتانہ اور پنجاب اسلامی دعوت وتبلیغ کے مراکز تھے۔ اُس زمانے کے علمائے تفسیر میں لاہور کے سید محمد اسماعیل بخاریؒ (م:1056/448ء) قابل ذکر ہیں۔ پہلی مکمل تفسیر (غـرائـب القـرآن ) مطبوعہ شکل میں موجود ہے، دکن کے ایک عالم نظام الدین حسن المعروف بہ نظام نیشا پوری کی کاوش ہے جو ، 728ھ -730ھ میں دکن میں مکمل ہوئی اور 1280ھ میں تہران ، ایران سے شائع ہوئی ہے۔ امام ابن قیم اور امام فخر الدین رازی نے اس پہلو کی طرف خصوصی توجہ دی ہے۔ برعظیم میں شائع ہونے والی تفاسیر میں "تفسیر رحمانی" (تبصیر الرحمن) از شیخ زین الدین علی، تفسیر المحمدی ( از محمد بن احمد میانجی ) ، اور مولانا حمید الدین فراہی کی مجموعه تفاسیر فراہی صوصیت سے قابل ذکر ہیں۔
اس کے بعد سے آج تک بے شمار تفاسیر عربی، فارسی، انگریزی، اردو، سندھی، پشتو، اور دوسری زبانوں میں لکھی گئی ہیں۔ یہ تمام تفاسیر بالعموم انھی بنیادی خطوط پر مرتب کی گئی ہیں، جن پر دوسرے مسلم علاقوں میں تفسیریں لکھی جارہی تھیں۔ ایک بڑی تعد اد اثری تفاسیر کی ہے، جن میں کوشش کی گئی ہے کہ قرآن کی آیات کی تشریح و توضیح احادیث نبوی اور آثار صحابہ کی روشنی
میں کی جائے۔
لغت، اعجاز قرآن اور قرآن کے ادبی محاسن کے نقطہ نظر سے بھی متعدد تفاسیر لکھی گئی ہیں۔ بالعموم اعجاز ہی کی ایک نوع کی حیثیت سے نظم قرآن کا مطالعہ بھی کیا گیا ہے اور اس باب میں بھی بر عظیم کے علما نے نمایاں خدمات انجام دی ہیں۔
تغییر کی ایک اور اہم قسم کلامی تفسیر ہے جس میں عصری مسائل سے خصوصی تعرض کیا جاتا ہے اور عقلی استدلال کے ذریعے قرآنی تعلیمات کی حکمت بیان کی جاتی ہے، اعتراضات کا جواب دیا جاتا ہے اور مشکلات کو حل کرنے کی کوشش کی جاتی ہے۔ اسی طرح فقہی مسائل کو بیان کرنے کے لیے اور صوفیانہ تفاسیر بھی لکھی گئی ہیں۔ برعظیم میں تفسیر کی ان تمام روایات کا تبع کیا گیا ہے۔


اردو میں تفسیر قرآن کا سلسلہ غالبا خانوادہ شاہ ولی اللہ سے شروع ہوتا ہے۔ آپ کے دو صاحبزادوں نے قرآن پاک کا اردو میں ترجمہ کیا ۔ ترجمہ تفسیر کی اولین کوشش ہی ہوتا ہے۔ شاہ عبد القادر بن شاہ ولی اللہ کا ترجمہ اور حواشی موضح القرآن کے نام سے شائع ہوئے اور آج تک اہل علم اس سے استفادہ کر رہے ہیں۔ ان کے بھائی شاہ رفیع الدین کا ترجمہ بھی تفسیر کے میدان میں راہ کشا کی حیثیت رکھتا ہے۔ اس زمانے میں حکیم محمد شریف خان (م: 01222 / 1807ء) کا تشریحی ترجمہ بھی
منصہ شہود پر آیا۔
یہ اولین مسائی تھیں، جن کے بعد ترجمہ وتفسیر کا سلسلہ چل پڑا، اور سینکڑوں بندگانِ خدا نے اپنی اپنی صلاحیت اور ذوق کے مطابق قرآن کی خدمت اور اس کے پیغام کی تشریح کی کوشش کی۔ اردو کی بیش تر تفاسیر عام تفسیری روایات کے مطابق ہیں۔ کچھ میں کسی خاص پہلو سے قرآن کی تفسیر کی گئی ہے اور کچھ جامع نوعیت کی ہیں جن میں مختلف پہلوؤں کو (یعنی لغوی ، اثری، تاریخی ، کلامی فقہی ، عارفانہ ) یکجا کرنے کی کوشش کی گئی ہے۔ اس پورے سرمایے پر نگاہ ڈالتے ہوئے ہم تفہیم القرآن تک پہنچتے ہیں۔ اس میں پورے قرآن کی تشریح کی گئی ہے اور اس طرح فہم قرآن کی جو راہ اس نے دکھائی ہے اس میں یہ قرآن پاک کے مطالعے میں کسی مقام پر بھی قاری کا ساتھ نہیں چھوڑتی۔
ہماری ملتی زندگی اور تفہیم القرآن
مولانا مودودی نے اصلاحی اور تجدیدی کام کا آغاز 1925 - 1926ء میں کیا ۔ تحریک خلافت کی ظاہری ناکامی اور اس کے بعد رونما ہونے والے پہنی، معاشرتی ، اخلاقی اور سیاسی انتشار نے ان کو اس کام کے لیے آمادہ کیا، جس کی ضرورت تو بہت سے لوگ محسوس کرتے تھے مگر جس کی مشکلات اور آزمائشیں کم لوگوں کو ہی اس سمت میں قدم کیا نظر اٹھانے کی بھی ہمت کرنے دیتی ہیں۔ ان حالات میں ایک باہمت اور مقصد کے دیوانے نوجوان نے اس راستے کو منتخب کیا۔
مولانا مودودی کو اپنی اولین کتاب الجہاد فی الاسلام" کے لیے تحقیق، مطالعے اور غور وفکر نے اس راہ سے آشنا کیا۔ 1928ء سے 1932ء کا زمانہ تحقیق ، تفکر، اضطراب اور فیصلے کا زمانہ ہے، جس میں ان کی کیفیت یہ تھی کہ:
اسی کشمکش میں گزریں، مری زندگی کی راتیں کبھی سوز و ساز رومی، کبھی پیچ و تاب رازی
بالآخر 1932 ء میں انھوں نے یکسو ہو کر اپنی منزل متعین کر لی اور 1933 ء سے ماہ نامہ ترجمان القرآن کے ذریعے قرآن کی دعوت انقلاب پیش کرنی شروع کی۔ ان کی دعوت کا نقطہ آغاز اور منتہائے مقصود قرآن تھا۔ مولانا مودودی کی ادارت


میں ماہ نامہ ترجمان القرآن“ کا جو پہلا شمارہ حیدر آباد دکن سے شائع ہوا، اس میں وہ لکھتے ہیں:
یہ رسالہ آج جس مرحلے میں قدم رکھ رہا ہے، وہ بہت کٹھن اور دشوار ہے۔ کٹھن اور دشوار صرف اس معنی میں نہیں کہ اس کے پیش نظر اب پہلے سے زیادہ مشکل کام ہے، بلکہ اس معنی میں بھی کہ جن ہاتھوں میں وہ منتقل ہورہا ہے، وہ پہلے کام کرنے والے ہاتھوں سے زیادہ کمزور ہیں۔ ایک طرف یہ ضعف دنا توانی ہے، دوسری طرف پیش نظر کام یہ ہے کہ اسلام کو اس اصلی روشنی میں پیش کیا جائے، جس میں قرآن حکیم نے اس کو پیش کیا ہے۔ کہنے کو یہ کام بہت آسان ہے مگر حقیقت یہ ہے کہ مشکوۃ نبوت سے بعد ، علم صحیح کی کمی ، سلامت قلب و استعداد نظر کے فقدان، یونانی تفلسف ، عجمی موشگافی مغربی تشکیک اور سب سے بڑھ کر خود پرستی اور ہوائے نفس کے اتباع نے ہمارے اور معارف قرآنی کے درمیان ایک سے زیادہ پردے ڈال دیئے ہیں کہ جو قرآن آسان کیا گیا تھا وہ اب سب سے زیادہ مشکل ہے۔ ان حالات میں قرآن مجید کو اس کی اصلی صورت میں پیش کرنا ایک بڑا مشکل کام ہے۔“
اور اسی مشکل کام کا آغاز قرآن کے اس شیدائی نے کیا۔ مولانا مودودی کے قلم سے تقریباً اسی (80) کتابیں قرآن کی تعلیمات کے مختلف پہلوؤں کے بارے میں نکلی ہیں، لیکن ایسا معلوم ہوتا ہے کہ پہلے آٹھ دس سال میں مولانا مودودی نے یہ محسوس کر لیا کہ اگر چہ وہ اپنی کتب اور مضامین کے ذریعے قرآن کے انقلابی تصور کو اپنی حد تک بہترین انداز میں پیش کر رہے ہیں، لیکن ملت اسلامیہ کو قرآن کے اصل تصویر دین کی طرف لانے اور اس تصور کے مطابق اسے اپنے تاریخی مشن... دعوت الی الخیر، امر بالمعروف اور نہی عن المنکر ... پر سرگرم کرنے کے لیے ضروری ہے کہ اس کا رشتہ خود قرآن سے از سر نو استوار کیا جائے اور اس طرح کیا جائے کہ قرآن اس کا دستور حیات اور اس کی عالمگیر دعوت کا منشور بن جائے۔
اس مقصد کے لیے خود قرآن کو بنیاد بنانا ہوگا اور اُمت میں بحیثیت مجموعی قرآن کا صحیح فہم پیدا کرنا ہوگا۔ یہ غالباً اسی قسم کا احساس تھا، جیسا شاہ ولی اللہ کو اُس وقت ہوا تھا جب انہوں نے قرآن پاک کے فارسی ترجمے کا انقلابی اقدام کیا تھا اور جس نے بالآخر بر عظیم ہند کی ملت اسلامیہ کی زندگی کے رخ کو تبدیل کر دیا۔ شاہ صاحب نے قرآن سے تعلق کو استوار کرنے کے ساتھ ساتھ زندگی کے جامع اسلامی تصور کو حجۃ اللہ البالغہ میں پیش کیا۔
تاریخ کے ایک طالب علم کی حیثیت سے راقم کا یہ احساس ہے کہ شاہ ولی اللہ کی تجدیدی حکمت عملی میں جو مقام فارسی ترجمہ قرآن اور حجتہ اللہ البالغہ" کا ہے، کم و بیش وہی مقام مولانا مو


دودی کی اصلاحی حکمت عملی میں تفہیم القرآن کا ہے، جس میں تر جے کا ایک نیا اسلوب بھی اختیار کیا گیا ہے اور قرآن کی دعوت کو قرآن ہی کے ذریعے بیان بھی کیا گیا ہے۔ اس حیثیت سے تفہیم القرآن صرف مولانا مودودی کی عمر بھر کی جستجو کا نچوڑ ہی
نہیں ہے، بلکہ ملت اسلامیہ کے حال اور مستقبل کی تعمیر وتشکیل نو
کی تدبیر بھی ہے۔
تفہیم القرآن کا بڑا گہرا تعلق اسلامی تحریک سے بھی ہے۔ ایک ایسی ٹیم کی تیاری اور تنظیم کا کام جو اسلامی انقلاب کے لیے سرگرم عمل ہو ، مولانا کے محترم نے 1938 ء ہی میں شروع کر دیا تھا۔ واقعہ یہ ہے کہ تحریک دارالاسلام کے زمانے میں مولانا مودودی نے اس بات کو شدت سے محسوس کیا اور اپنے آپ کو دینی طور پر اس کے لیے تیار کیا کہ اس ٹیم کی تربیت کے لیے اصل نصاب قرآن پاک ہوگا۔ اسی زمانے میں انھوں نے ذہنا تفہیم القرآن کا کام شروع کر دیا۔ جب یہ ٹیم منتظم ہونا شروع ہوئی تو پہلے ہی دن سے درس قرآن کا اہتمام کیا گیا۔ یہی وہ درس قرآن ہے جس نے بالآخر فروری 1942 ء سے تفہیم القرآن کی شکل اختیار کر لی۔ اس طرح اس درس میں صرف مرکزی رفقا یا کارکنان جماعت ہی شریک نہ ہوئے بلکہ پوری قوم شریک ہو گئی۔
اوپر کی گزارشات کی روشنی میں تو تفہیم القرآن کی تاریخی اہمیت سامنے آتی ہے۔ یہ وہ کتاب ہے جس نے ملت کی زندگی کے ایک کٹھن اور فیصلہ کن دور میں قرآن کے زیر سایہ ایک خاموش انقلاب برپا کیا ہے۔ اور یہ انقلابی دور ابھی جاری ہے۔ تفہیم القرآن کی بنیادی خصوصیات
بلاشبہ جو خدمت تفہیم القرآن نے انجام دی ہے اور دے رہی ہے، وہ بڑی اہم اور تاریخی ہے، لیکن محض اس وظیفے کی بنا پر نہیں ، خالص علمی نقطہ نظر سے بھی تفہیم القرآن کا مقام بہت بلند ہے۔ یہ اُن کتابوں میں سے ہے جو صدیوں تک زندہ رہتی ہیں۔ جو صرف تاریخ کا جزو نہیں، تاریخ ساز ہوتی ہیں۔ ہم نہایت اختصار سے ان خصوصیات کا ذکر کرتے ہیں جو تفہیم القرآن میں پائی جاتی ہیں۔
سب سے پہلے ہم دو بنیادی خصوصیات کو بیان کریں گے جو تفہیم القرآن کے مزاج، اسلوب، انداز، تفسیر، موضوعات و مباحث، ادب، غرض ہر چیز کو متاثر کرتی ہیں اور دراصل اس تاریخی کتاب کے رنگ و آہنگ کو متعین کرتی ہیں۔ پہلی بنیادی بات یہ ہے کہ تفہیم القرآن میں جس نقطۂ نظر سے قرآن پاک کا مطالعہ کیا گیا ہے، وہ یہ ہے کہ یہ کتاب صحیفہ ہدایت ہے۔ کتاب ہدایت کی حیثیت سے قرآن پاک ہر فرد میں اور پوری امت میں غور وفکر اور مطالعہ و نظر کا ایک خاص انداز پیدا کرنا چاہتا ہے۔ وہ انسان میں ایک نیا شعور... شعور


عبدیت پیدا کرتا ہے اور شخصیت کی قلب ماہیت کا نقطہ آغاز ، نظر کی اس تبدیلی کو قرار دیتا ہے۔ زاویہ نگاہ اور اسلوب نظر کو تبدیل کرنے کے ساتھ ساتھ یہ کتاب ہدایت انفرادی اور اجتماعی زندگی کا مکمل ضابطہ پیش کرتی ہے۔ یہ صراط مستقیم کا ایک واضح تصور انسان کو دیتی ہے اور زندگی کے ہر میدان میں اصولی طور پر، اور اہم ترین گوشوں میں تفصیلی طور پر ، ضروری رہنمائی دیتی ہے، جس کا تعلق قانون، اقدار، اصول وضوابط ، آداب، جذبات و کیفیات اور محرکات عمل سے ہے۔
یہ رہنمائی صرف اخلاقی دائرے ہی میں نہیں بلکہ ہر شعبہ حیات کے لیے ہے، خواہ اس کا تعلق انفرادی زندگی سے ہو یا اجتماعی زندگی سے ، سیاسی امور سے ہو یا معاشی سے، عدالتی سے ہو یا تجارتی سے، عائلی زندگی سے ہو یا تبرنی سے، قومی معاملات سے ہو یا بین الاقوامی سے... اس طرح یہ کتاب ہدایت قرآن پاک تغییر زماں کے تقاضوں کا پورا لحاظ رکھتے ہوئے ایک مکمل ضابطہ حیات فراہم کرتی ہے۔ اس کتاب کو انسان اسی وقت سمجھ سکتا ہے اور اس کے تقاضوں کو پورا کر سکتا ہے، جب زندگی کے اس مجموعی نقشے پر اس کی نگاہ ہو، اور قرآن کے مطابق زندگی کے
پورے دھارے کا رخ موڑنے کا داعیہ رکھتا ہو۔
ایسا نہیں ہے کہ یہ بات اس سے پہلے کسی نے نہیں کہی۔ حقیقت یہ ہے کہ کتاب ہدایت ہونے کا تصور ہر تفسیر میں موجود ہے۔ اسی طرح مکمل نظام حیات کا تصور ماضی میں بھی موجود تھا اور دور جدید کی چند تفسیروں میں تو اسے اولین اہمیت دی گئی ہے۔ مثلاً سید رشید رضا [م: 22 اگست 1935 ء ] کی تفسیر المنار اور مولانا ابوالکلام آزاد [م: 22 فروری 1958ء] کی "ترجمان القرآن" (مگر بد قسمتی سے یہ دونوں تفاسیر نامکمل رہ گئیں)۔ البتہ جو بات قابل غور ہے وہ یہ ہے کہ بالعموم مخصوص اور محدود نقطہ نظر اتنا غالب رہا کہ مکمل نظام حیات کا واضح نقشہ نہ
ابھر سکا۔
کلامی تفاسیر میں اعتقادی بخشیں چھائی رہیں ، اثری تفاسیر میں اسرائیلیات نے فضا کو ابر آلود کر دیا، لغوی اور ادبی تفاسیر میں عام طور پر الفاظ کے حسن اور ادبی اعجاز کو اتنی اہمیت دی گئی کہ معانی کی جگہ اصل اہمیت الفاظ کو حاصل ہوگئی۔ فقہی تفاسیر کے ایک حصے میں جزئیات اور اختلاف مذاہب توجہ کا مرکز بن گئے۔ عارفانہ تفاسیر میں سے بھی بیشتر میں روحانی پہلوؤں اور تزکیہ وتزئین جذبات سے کچھ اتنا انہماک پیدا ہوگیا کہ نظام زندگی کی بیت اور اس کے عملی خاکے پس پردہ چلے گئے اور ایک قسم کی دینی رومانویت رونما ہو گئی۔
بعض جامع تفاسیر میں یہ سب پہلو جمع کیے گئے مگر قاری کے لیے تفصیل کے اس انبوہ اور تنوع کے اس تناظر میں نگاہیں اسلام کے ضابطہ حیات کے بنیادی خدو خال پر مرکوز کرنا


مشکل ہو گیا۔ گویا عملی طور پر تفاسیر میں وہ سب کچھ موجود ہے، جو تعظیم زندگی کے نقش ونگار واضح کرنے والا ہے، مگر بہت سی چیزیں اس طرح ملی جلی ہیں کہ ایک کو دوسرے سے جدا کرنا
ضروری ہے۔
تفہیم القرآن نے عالم اور عامی دونوں کے لیے یہی
خدمت انجام دی ہے۔
تفہیم القرآن کے اساسی نقطہ نظر کو متعین کرنے والی دوسری بنیادی بات یہ ہے کہ قرآن پاک محض ایک کتاب، ایک الہامی کتاب، ایک تاریخی کتاب یا ایک عظیم کتاب ہی نہیں ، اس کا بنیادی دعوی یہ ہے کہ یہ اللہ سبحانہ تعالیٰ کی طرف سے نازل کردہ ابدی ہدایت ہے، جو ایک دعوت کی طرف بلانے والی اور ایک جدو جہد کو بر پا کرنے والی ہے۔ یہ ایک دعوت اور تحریک کی
کتاب ہے۔
قرآن ایک پیغام کا علم بردار اور ایک دعوت اور تحریک کا داعی ہے۔ یہ ایک نظریاتی ملت کی تعمیر کرتا ہے اور پھر اسے ایک مشن سونپ دیتا ہے۔ اس دعوت اور اس جدو جہد کے لیے مقصد، اصول، اقدار اور ضابطے فراہم کرتا ہے۔ اس کے لیے کام کرنے والے انسانوں کی انفرادی اور اجتماعی زندگی کا نقشہ متعین کرتا ہے۔ اس کام کو کرنے کے لیے جن صفات، حرکات، جذبات اور احساسات کی ضرورت ہے، وہ پیدا کرتا ہے۔ یہ کتاب فرد کی زندگی میں بھی اور معاشرے اور آخر کار پوری دنیا میں بھی ایک کش مکش کو جنم دیتی ہے حق و باطل کے درمیان کش مکش! تا کہ زندگی کا نظام حق کے مطابق چل سکے اور باطل کو بالآخر
ہتھیار ڈالنے پڑیں۔
یہ کتاب کا ئنات، انسان اور زندگی کا ایک خاص تصور پیش کرتی ہے۔ جو لوگ اس تصویر حیات کو قبول کر لیں ، ان کی زندگی کی تعمیر ایک خاص نقشے کے مطابق کرتی ہے۔ جو اسے قبول نہ کریں، ان سے مسلسل جہد و مقابلہ اور دعوت و تبلیغ کا معاملہ کرتی ہے۔ قرآن کے ایک دعوت کی کتاب ہونے کا تصور وہ شاہ کلید ہے جس سے فہم قرآن کی راہ کی تمام مشکلات دور ہو جاتی ہیں۔ پھر قرآن کا اسلوب اور اسٹائل، اس کا طریقتی استدلال، اس کا نظم، اس کا ادب، اس کے موضوعات کا تنوع، اس کے مضامین کی تکرار، اس کی اخلاقی تعلیمات، اس کے قانونی احکام، اس کے تاریخی مواعظ ، غرض اس کی ہر بات سمجھ میں آجاتی ہے اور کا رزار حیات میں مشعل راہ بن جاتی ہے۔ اگر ایک شخص اس تصور کے ساتھ قرآن کو سمجھنے کی کوشش کرتا ہے اور اس کی ہدایت کے مطابق اپنی اور دوسرے انسانوں کی زندگی بدلنے کی جدو جہد کرتا ہے تو پھر قرآن کی آیات اُس کے لیے محض کتاب میں لکھی ہوئی آیات نہیں رہیں گی بلکہ زندگی کی


آیات بن جائیں گی اور اسے محسوس ہوگا کہ قرآن زندگی کے ہر
قدم پر اس کی رہنمائی کر رہا ہے۔
اقبال نے اس نکتے کو مومن کی کیفیت بیان کرتے ہوئے
یوں ادا کیا تھا:
قاری نظر آتا ہے، حقیقت میں ہے قرآن علامہ اقبال نے سید سلیمان ندوئی کو بتایا کہ: ایک روز مجھے تلاوت قرآن میں مصروف دیکھ کر والد صاحب [ شیخ نور محمد ] نے فرمایا: ” بیٹا جب قرآن حکیم پڑھو تو یہ سمجھو اور اپنے اندر یہ احساس
پیدا کرو کہ گویا قرآن تم پر نازل ہو رہا ہے۔“
اس طرح قرآن معرفت الہی کا سرچشمہ، دعوتِ اسلامی کا منبع ، اسلامی تحریک کا منشور اور اسلامی انقلاب کا محضر بن جاتا ہے اور زندگی کے دھارے کو خیر کی سمت موڑ دیتا ہے۔
تفہیم القرآن، قرآن کے اسی انقلابی مشن پر توجہ کو مرکوز کرتی ہے۔ یہ بھی کوئی نئی یا اچھوتی بات نہیں ہے جو مولانا مودودی نے پہلی بار کہی ہو، اور جسے متقدمین یا متاخرین نے اپنی تفاسیر یا دوسری تحریروں میں بیان نہ کیا ہو۔ البتہ جو بات تفہیم القرآن میں نمایاں ہے، وہ یہ ہے کہ پورے قرآن کے مطالعے میں یہی نقطہ نظر غالب رہتا ہے اور کسی اصولی یا جزوی مقام پر بھی یہ نگاہوں سے اوجھل نہیں ہونے پاتا۔ تفسیر قاری اور قرآن کے مقصد نزول کے درمیان پردہ نہیں بنتی بلکہ ہر پردے کو اٹھاتی چلی جاتی ہے اور دل و دماغ ہر لحظہ اس مقصد کی طرف متوجہ رہتے ہیں۔
اس پہلو سے تفہیم القرآن میں شان نزول کی تفصیلات پر مبنی لوازمے کو بڑے اچھوتے انداز میں پیش کیا گیا ہے۔ مولانا مودودی نے یہ کوشش کی ہے کہ قاری کے سامنے اس صورت حال اور اس کیفیت کو ایک حد تک تازہ کر دیں، جس میں ایک سورت یا اس کے کچھ خاص حصے نازل ہوئے ہیں اور وہ یہ جان سکے کہ اسلامی دعوت و تحریک اُس وقت کن حالات سے دو چار تھی، کن مسائل کو حل کرنے کی کوشش کر رہی تھی، کسر قسم کے وسائل اسے حاصل تھے اور کس نوع کی مشکلات سے سابقہ در پیش تھا۔ ان حالات میں قرآن نے کیا رہنمائی دی اور اس رہنمائی کی ہر دور اور خصوصیت سے ہمارے دور میں کیہ
اہمیت اور مناسبت ہے۔
تفہیم القرآن صرف قرآن کے تصور حیات ہی کی مفر نہیں بلکہ اس میں تاریخ انبیاء اور بالخصوص نبی اکرم صلی اللہ علیہ وسلم کی داعیانہ سیرت اور آپ صلی اللہ علیہ وسلم کی قیادت و امامت میں کام کرنے والی اسلامی تحریک کی پوری تاریخ بھی آگئی ہے۔ اور ی تفہیم کا ایک بہت بڑا کارنامہ ہے۔
(جاری ہے)

